
Na osnovu člana 28. stav 7. Zakona o slatkovodnom ribarstvu ("Službene novine Federacije BiH", broj 
64/04), federalni ministar poljoprivrede, vodoprivrede i šumarstva donosi   

PRAVILNIK   

O OBLIKU, SADRŽAJU I NAČINU VOĐENJA REGISTRA O IZDATIM DOZVOLAMA ZA AKVAKULTURU   

Član 1.   

Ovim Pravilnikom propisuje se oblik, sadržaj i način vođenja Registra o izdatim dozvolama za akvakulturu (u 
daljnjem tekstu: Upisnik) i način vođenja i dostavljanja popisa o akvakulturi (u daljnjem tekstu: popis).   

Član 2.   

Registar se vodi u kantonalnom ministarstvu mjerodavnom za poslove ribarstva (u daljnjem tekstu: 
kantonalno ministarstvo) prema obrascu koji je štampan uz ovaj Pravilnik i čini njegov sastavni dio (Prilog 
1.).   

Registar se sastoji od listova standardnog formata A4 koji su označeni rednim brojem i moraju biti uvezani.   

Član 3.   

Cilj donošenja ovoga pravilnika je praćenja stanja privredne djelatnosti uzgoja riba i drugih vodenih 
organizama (u smislu reprodukcije i hranjenja) u ribnjacima, kafezima, ogradama ili lagunama i provođenje 
Strategije razvitka BiH (Federacije).   

Član 4.   

Kantonalno ministarstvo upisuje u Registar sljedeće podatke:   

1. u tački 1.: redni broj i datum upisa u registar,   

2. u tački 2.: klasifikacijsku oznaku, urudžbeni broj, mjesto i datum, te serijski broj obrasca dozvole,   

3. u tački 3.: podatke o uzgajalištu za koje je izdata dozvola,   

4. u tački 4.: podatke o fizičkom ili pravnom licu koje je nosilac dozvole,   

5. u tački 5.: naznaku da je doneseno Rješenje o oduzimanju dozvole i datum,   

6. u tački 6.: razlog zbog kojeg je prestala važiti dozvola,   

7. u tački 7:. datum kada je pokrenut upravni spor,   

8. u tački 8.: odluku suda i datum odluke suda ili organa uprave,   

9. u tačkama 9. i 10.: administrativno izvršenje, odnosno način i datum izvršenja,   

10. u tački 11.: upisuju se po potrebi ostali podatci.   

 

Član 5.   

Korisnik dozvole obavezan je cjelovite i tačne podatke o uzgoju ribe i/ili drugih vodenih organizama 
dostavljati kantonalnom ministarstvu.   

Član 6.   

Sadržaj popisa prikazan je na obrascima koji su štampani uz ovaj Pravilnik i čine njegov sastavni dio (Prilog 
2.).   

Kantonalno ministarstvo dostavlja obrasce evidencija svim korisnicima dozvole.   

Član 7.   

Evidencija vodi kao knjiga standardnog formata A4.   

Na naslovnoj stranici knjige odštampan je naziv evidencija.   

Evidencija se popunjava na temelju uputstva.   

Sadržaj uputstva je štampan uz ovaj Pravilnik i čini njegov sastavni dio (Prilog 3.).   

Član 8.   

Korisnik dozvole obavezan je:   

1. jednom godišnje upisivati podatke o akvakulturi u obrazac evidencije,    

2. jednom godišnje ispunjeni obrazac evidencije dostaviti kantonalnom ministarstvu.   

Podaci se unose za period od 1. januara do 31. decembra za tekuću kalendarsku godinu.   

Korisnik dozvole mora uredno ispunjene izvornike obrazaca evidencije iz stava 1. ovog člana dostaviti 
kantonalnom ministarstvu najkasnije do 31. januara sljedeće godine.   

Obrazac evidencije se ispunjava u dva primjerka s tim da se izvornik dostavlja kantonalnom ministarstvu, a 
knjigu i kopiju obrasca evidencije korisnika dozvole ostavlja sebi za ličnu evidenciju.   

Član 9.   

Kantonalno ministarstvo je obavezno do 31. marta sljedeće godine dostaviti podatke iz Registra i Evidencije 
registra federalnom ministarstvu poljoprivrede, vodoprivrede i šumarstva.   

Član 10.   

Tačne podatke o akvakulturi u evidenciju mora upisivati nosilac dozvole lično ili odgovorno lice.   

Ako lice iz stava 1. ovog člana u evidenciju ne upisuje i ne dostavlja cjelovite i tačne podatke o uzgoju ribe 
i/ili drugih vodenih organizama u skladu sa odredbama ovoga Pravilnika smatra se da evidencija nije 
vođena.   

Član 11.   

Ovaj Pravilnik stupa na snagu osmog dana od dana objavljivanja u "Službenim novinama Federacije BiH".   

Broj 01-02-391/05 
oktobra 2005. godine 

Sarajevo   

Ministar 
Marinko Božić, s. r.   

PRILOG 3.   

UPUTSTVA   

ZA POPUNJAVANJE POPISA   

Tvrtka: Upisuje se naziv obrta ili pravnog lica.   

Serijski broj povlastice: Upisuje se serijski broj povlastice.   

1. PROIZVODNJA RIBA PO VRSTAMA I GODIŠTIMA   

Komercijalna proizvodnja toplovodnih vrsta riba   

U navedene rubrike upisuju se podaci o proizvedenim količinama riba u kilogramima za svaku vrstu i godište 
riba posebno.   

Pod proizvedenim količinama riba smatra se ukupna biomasa riba koja se nalazi u ribnjaku (nedovršena 
proizvodnja) i prodane količine riba tokom izvještajnog perioda.   

Ako neka od uzgajanih vrsta riba nije posebno navedena u registru ona se posebno upisuje u jednu od 
praznih rubrika.   

Komercijalna proizvodnja hladnovodnih vrsta riba   

U navedene rubrike upisuju se podaci o proizvedenim količinama riba u kilogramima za svaku vrstu 
posebno.   

Pod proizvedenim količinama riba smatra se ukupna biomasa riba koja se nalazi u ribnjaku (nedovršena 
proizvodnja) i prodane količine riba tokom izvještajnog perioda.   

U rubriku koja se odnosi na proizvodnju mlađi upisuju se podaci u komadima i kilogramima.   

Ako neka od uzgajanih vrsta riba nije posebno navedena u registru ona se posebno upisuje u jednu od 
praznih rubrika.   

Selekcija i kondicioniranje matičnih riba   

U navedene rubrike upisuju se podaci o proizvedenom matičnom stoku (maticama) po vrstama i spolu u 
broju i kilogramima.   

Komercijalna proizvodnja ostalih uzgajanih organizama   

U navedene rubrike upisuju se podaci o proizvedenim ostalim uzgajanim organizmima po vrstama u 
kilogramima.   

2. POVRŠINE RIBNJAKA   

Ukupna površina ribnjaka   

U rubriku se upisuje podatak o ukupnoj površini toplovodnih ribnjaka u hektarima odnosno ukupnoj površini 
hladnovodnih ribnjaka u m2 .   

Proizvodna površina ribnjaka   

U navedene rubrike upisuju se podaci o proizvodnim površinama pojedinih tipova ribnjaka, za toplovodne 
ribnjake u hektarima, odnosno za hladno vodne ribnjake u m2.   

3. HRANA   

Utrošak hrane na ribnjacima   

U navedene rubrike upisuje se količina utroška pojedine vrste hrane u kilogramima.   

4. GNOJIVA, VAPNO I OSTALO   

Utrošak gnojiva, vapna i ostalog na ribnjacima   

U navedene rubrike upisuju se podaci o količini utroška pojedinih vrsta gnojiva, utroška vapna i ostalog u 
kilogramima.   

